
Mál nr. 114/2021 

M og 
V v/ slysatryggingar ökumanns og eiganda bifhjólsins A 

Ágreiningur um skerðingu bótaréttar úr slysatryggingu ökumanns vegna líkamstjóns. 

Gögn. 
1. Málskot, dags. 23.03.2021, ásamt fylgiskjölum 1-5. 
2. Bréf V, dags. 06.04.2021 ásamt fylgiskjali.  
 

Málsatvik. 
A, sem M ók, lenti í árekstri við bifreið að kvöldi hins 6. ágúst 2020. Í málskoti kemur fram að V hafi, með 
bréfi dags. 18. desember 2020, hafnað bótaskyldu úr slysatryggingu ökumanns og eiganda A, með þeim 
rökum að M hafi sýnt af sér stórkostlegt gáleysi þegar hann ók A undir áhrifum áfengis og vímuefna. M 
telur sig, þrátt fyrir að blóðsýni sem tekið var úr honum skömmu eftir atvikið sýni fram á að hann hafi verið 
óhæfur til að stjórna ökutæki, eiga fullan rétt til bóta úr vátryggingunni. M vísar til ungs aldurs síns, 
greiningar sem hann hafi fengið og félagslegrar stöðu sinnar. Heimilt sé samkvæmt 1. mgr. 90. gr. laga um 
vátryggingarsamninga nr. 30/2004, að líta til atvika að öðru leyti, og komi þá jafnframt til skoðunar við mat 
á því hvort skerðing komi til álita hvort tjónþoli hafi dregið lærdóm af atvikinu. M hafi breytt líferni sínu, 
tekið sig verulega á og gangi vel í námi. Með hliðsjón af heildarmati á öllum málsatvikum telur M því 
óheimilt að fella niður bætur úr vátryggingunni.  

Í bréfi sínu til nefndarinnar vísar V til fyrirliggjandi höfnunar félagsins, dags. 18. desember 2020, svo og 
afrits sektargerðar þar sem niðurstöður sýnatöku komi fram. Í höfnunarbréfi V til M kemur fram að 
samkvæmt umræddu sektarboði hafi vínandamagn í blóði M mælst 1,5 prómill og magn MDMA 415 ng/ml. 
Hafi M því verið óhæfur til að stjórna ökutæki skv. ákvæðum umferðarlaga nr. 77/2019. Samkvæmt 21. gr. 
almennra skilmála félagsins, sbr. 1. mgr. 90. gr. laga um vátryggingarsamninga sé heimilt að lækka eða 
fella niður ábyrgð félagsins hafi vátryggður valdið því af stórkostlegu gáleysi að tjónsatburður varð eða 
afleiðingar hans urðu meiri en ella. Af lögregluskýrslu megi ráða að M hafi ekið gegn rauðu ljósi yfir 
gatnamót og hafnað á bifreið. M hafi þá mælst með mikið magn áfengis og MDMA í blóði. Hafi því verið 
um stórfellt gáleysi að ræða sem valda eigi því að ábyrgð félagsins falli niður og er bótaskyldu þar af 
leiðandi hafnað.  

Álit. 
Fyrir liggur að áfengismagn í blóði M mældist 1,5 prómill í kjölfar umrædds áreksturs. Þá mældust 415 
ng/ml af MDMA í blóði hans, en samkvæmt 50 gr. viðauka 1 við reglugerð nr. 1240/2019 um sektir og 
önnur viðurlög vegna brota á umferðarlögum og reglum settum samkvæmt þeim telst allt umfram 160 ng/ml 
vera „mikið magn“. Má af þessu ráða að M hafi verið undir umtalsverðum áhrifum áfengis og fíkniefna við 
aksturinn. Braut M því gegn ákvæðum 1. mgr., sbr. 3. mgr., 49. gr. umferðarlaga nr. 77/2019 um bann við 
ölvunarakstri, og 1. mgr., sbr. 2. mgr., 50. gr. sömu laga um bann við akstri undir áhrifum ávana- og 
fíkniefna. Þá virðist orsök árekstursins hafa verið sú að M, sem sá ekki vel til vegna rigningar, keyrði yfir 
gatnamót gegnt rauðu ljósi, en auk þess var farþegi á bifhjólinu. Með aksturslagi sínu braut M því einnig 
gegn 1. mgr. 7. gr., um bann við akstri gegnt rauðu umferðarljósi, og 3. mgr. 45. gr., um bann við flutningi 
farþega við þessar aðstæður, umferðarlaga. Samkvæmt 1. mgr. 90 gr. laga um vátryggingarsamninga má 
lækka eða fella niður ábyrgð félagsins ef vátryggður hefur valdið því af stórkostlegu gáleysi að 
vátryggingaratburður varð eða afleiðingar hans urðu meiri en ella hefðu orðið og við úrlausn þess skuli litið 
til sakar vátryggðs, hvernig vátryggingaratburð bar að, hvort vátryggður var undir áhrifum áfengis eða 
fíkniefna sem hann hafði sjálfviljugur neytt og atvika að öðru leyti. Með hliðsjón af öllu framansögðu 
verður að telja að M hafi sýnt af sér stórkostlegt gáleysi og að með hliðsjón af atvikum og þeim gögnum 
sem liggja fyrir nefndinni um alvarleika háttsemi hans sé heimilt að fella niður ábyrgð félagsins.  

Niðurstaða. 
M, á ekki rétt til bóta úr slysatryggingu ökumanns og eiganda A, hjá V.  

Reykjavík, 27. apríl 2021. 
Þóra Hallgrímsdóttir lögfr. 

Valgeir Pálsson lögm.  Hildigunnur Hafsteinsdóttir lögfr. 
  


